
   Бетон унки çаклатнă автокран,

Хуллен ăна хурса прицеп çине,

Яйпа кăна тапранчĕ вырăнран,

Кая чакса. Анчах кăшкăрнине

Илтсен шофер, темрен хăранăран,

Ик урипех тăп! пусрĕ тормозне.



Тӳрех сиксе тухсан кабинăран,

Вăл курчĕ пĕчĕк йытă çурине.

Кран айнеллех кĕрсе леш кайнăран,

Туртать, иккен, хастаррăн тул енне

Ăна арçын ача, тытса мăйран.

Пуш аллипе шăлать хăй куççульне.



— Шăхлич ача! Сана ĕнсе чикки

Халех яратăп хыттăн тыттарса, —

Тесе шофер, çупса ярас пирки

Алне çĕклерĕ çеç, тем илчĕ астуса.

— Пар, йыттуна! Хам пулнă сан пекки

Ача чухне, — каларĕ лăпланса.

  